
ধরারে কি পুরস্কার করিয়াছ উহা?

হাতের যে বাণ দেখি রহিয়াছে হাতে;

ধরেছ কি জয় ধ্বজ আপনি, আপন?—

বালে! যুদ্ধ কি মুখের কথা, একি তুমি

পেয়েছ ধূম্রলোচনে, বৃদ্ধ জরা জীর্ণ,

হেলায় বধিবে তাই?—পাইলে খদ্যোত

তমময়ী নিশীথিনী মৃদু মৃদু জ্বলে;

কোথা রহে সে আলোক উদিলে ভাস্কর?—

কোথা রৈল তব তেজ এবে মোর আগে?

গর্ব্ব ভরে ভাল পণ করেছিলে মরি;—

সমরে জিনিবে যেই বরিবা তাহারে।

কোথায় সে গর্ব্ব এবে, কোথায় সে পণ?—

গর্ব্বেরে জিনেছে লজ্জা, পণে মোর বাহু।

এস গরবিণী তবে এস মোর সাথে;

ভাবিলে এখন আর কি হবে উপায়?—

ভাবিতে উচিত ছিল প্রতিজ্ঞা যখন।”

লজ্জায় বদন হেট করি কাত্যায়নী

তবে ভাবেন অন্তরে;—"কি করি উপায়?

নিবারিতে নারি বুঝি অনিবার্য্য তেজ,

মুণ্ডের; দনুজবর ঘোর পরাক্রম।

দেবগণ মনোবাঞ্ছা পূর্ণিবারে বুঝি

নারিলাম; হলো বুঝি দিকদশ কাল

